
Per la sagonda geda davainta la 
tiradoura campiunessa grischuna. 
Silvia Plaz è da preschaint la pi  
ferma tiradoura aint igl Grischun ed 
an Svizra totga ella tar las miglras 
matscheuras. Cun la victorgia da 
sonda passada è ella er pronta pigl 
campiunadi svizzer.
 
L’elita grischuna da tiradours e tiradouras è 
sa misirada sonda passada agl stand da teir 
Rossboden a Coira. Dalla parteida èn stos 130 
tiradours e tiradouras. Da Surmeir èn diesch 
tiradours sa qualifitgias pigl campiunadi gri-
schun. Cun Urs Brazerol da Farrera è sto tran-
ter chels diesch dels er en anteriour campiun 
grischun e schizont vicecampiun svizzer cun 
l’arma da standard. Agl tiradour da 58 onns 
on alla fegn finala mantgea treis puncts per 
turnar a tgesa cun ena medaglia. Urs Brazerol 
è nia «angal» 5avel, per el tg’è savens segl 
 podest en insolit plaz ainten la rangaziun. A 
Coira è la concurrenza stada fitg ferma. Tran-
ter igls 45 participants dalla categoria arma 
da sport an vainter èn stos varsaquants 
 matscheurs scu per exaimpel igl victour 
 Roger Monsch da Zezras, tg’ò sagetto 584 
puncts ed uscheia 9 puncts daple tgi Urs 
 Brazerol. Betg tranter igls miglers èn rangos 
igls oters tiradours da Surmeir, Claudio 
 Brazerol e Renato Gruber da Farrera, Walter 
Gubser da  Barvogn, Domenic Jäger da Beiva 
e Markus Margreth da Tinizong. 

Gio stada campiunessa svizra  
tigl final naziunal da gruppas
Cun Silvia Plaz è stada dalla parteida agl 
campiunadi grischun er ena tiradoura tg’ò 
ena ferma relaziun cun Surses. Ella è la don-
na da Franz Josef Plaz, uriund da Savognin e 
sesent cun sia famiglia a Brugg AG. Silvia Plaz 
ò alloura an veir senn gist declasso igls con-
currents tg’on tratg cun ella ainten la catego-

ria arma 57/03 an vainter. Sagettos èn nias 
60 schozs sen la scheba da diesch. Silvia Plaz 
ò tratg 584 puncts en resultat ple tgi excellent. 
Per la tiradoura da 48 onns è sto pussebel da 
far chel resultat graztga allas sias passas da 
100/96/96/98/96 e 98 puncts. Per la tiradou-
ra è la victorgia da sonda passada a Coira 
betg igl amprem tetel da campiunessa gri-
schuna. Gio igl 2020 è Silvia Plaz stada igl pi 
sensom igl podest, lò pero ainten la categoria 
arma 57/03 dus posiziuns. Cun la gruppa da 
Rothenbrunnen è ella davantada avant en 
onn campiunessa svizra tigl final naziunal da 
gruppas e chest onn campiunessa grischuna 
cun chella gruppa dalla Tumliastga. 
 
Nov record grischun
Igls 584 puncts tgi Silvia Plaz ò sagetto sonda 
avant mezde a Coira, cun betg schi simplas 
relaziuns ed ena vista pitost inquieta è en re-
sultat da vaglia. Chel resultat è er gist en nov 
record grischun. Anfignen ossa è chel record 
cantunal sto tar 578 puncts e sagetto chels 
puncts ò gia Hansruedi Giger da Pasqual. 
Silvia Plaz è damai neida campiunessa gri-
schuna cun chel resultat brigliant da 
584 puncts. Tge tgi chel vala conferma igl re-
sultat da 577 puncts d’Andrea Stiffler da Ta-
vo, tg’è nia vicecampiun grischun. El è sto 
gio ples gedas campiun grischun e tigl teir 
campester ò el fatg gist treis gedas an seria igl 
resultat maximal da 72 puncts. Cumpletto igl 
podest ò Urs Nauli da Tumegl, tg’è sto avant 
en onn campiun grischun dalla categoria 
57/03 an vainter. Romeo Poltera da Savognin 
è nia 14avel.

Silvia Plaz, la nova campiunessa grischuna.

Silvia Plaz è campiunessa grischuna

Romeo Poltera para d’esser cuntaint. Fotos Gion Nutegn Stgier

Tratg cun l’arma da sport e chegl an schanuglias ed an vainter 
ò er Linard Jäger, igl gioven cumpogn da Cunter. 
 


